
Waalidka ama mas’uulka sharafta lahoow! 

 

Waxaan kuu soo ururinay xog ku saabsan barbaarin-horaadka finnishka ah. Macluumaad dheeraad ah oo ku 

saabsan barbaarin-horaadka waxaad ka heli kartaa degmadaada.  

 

Ilmuhu wuxuu xaq u leeyahay inuu ka qaybqaato barbaarin-horaadka  
Barbaarin-horaadka waxaa loogu talo galay ilmaha da’doodu u dhaxeyso 0-6 jir, waana waxqabad qorsheysan oo 

hadafyo leh. Barbaarin-horaadku wuxuu qayb ka yahay nidaamka waxbarasho ee finnishka ah, waana waxqabad 

ay hagaan sharciga barbaarin-horaadka iyo aasaaska qorshaha barbaarin-horaadka. Barbaarin-horaadka waxaa 

lagu qabanqaabiyaa af finnish, af iswidhish iyo af saame.  

 

Ilmuhu wuxuu xaq u leeyahay inuu barbaarin-horaadka ka qayb-qaato intaanu gaadhin da’da dugsi-dhigashada. 

Shaqada ugu muhiimsan ee barbaarin-horaadku waa in la taageero horumarka, waxbarashada iyo nolol-wanaagga 

ilmaha iyada oo lagala shaqaynayo waalidkii. Waalidka ayaa leh mas’uuliyadda ugu horreysa ee barbaarinta 

ilmaha, barbaarin-horaadkana shaqadaas barbaarinta ah ayaa laga taageeraa. Barbaarin-horaadka finnishka ah 

ilmuhu wuxuu shaqaalaha xirfadda leh ee jooga ka helayaa waxbarasho lagu hirgalinayo ciyaarta, dhaqdhaqaaqa, 

baadhitaanka iyo soo jeedinta. Ilmuhu wuxuu xaq u leeyahay inuu taageerada uu u baahanyahay u helo 

waxbarashadiisa iyo horumarkiisa.  

 

Saameynta barbaarin-horaadka  
Barbaarin-horaadka tayada leh waxaay ilmaha u leedahay saameyno badan oo wanaagsan, sida ku cad 

baadhitaanada. Carruurnimada hore marka uu ilmuhu ku jiro wuxuu ku jiro muddo horumar iyo waxbarasho aad u 

badan maro. Dhacdooyinka nolosha ilmaha ee wakhtigaas marka uu ku jiro waxaay saameyn ku leeyihiin nolosha 

ilmaha ee imika iyo tiisa mustaqbalkaba. 

 

Inuu si joogteysan uga qayb-qaato barbaarin-horaadka waxaay ilmaha fursad u siisaa inuu barto af finnishka ama 

af iswidhishka iyo inuu helo saaxiibo cusub. Ilmaha maalintiisa barbaarin-horaadka uu ku jiro waxaa qayb sidoo 

kale ka ah cuntooyinka maalinlaha ah ee wakhtiyada kala duwan la siiyo, nasiimo iyo bannaanka inuu wakhti ku 

qaato.  

 

Ilmuhu wuxuu xaq u leeyahay inuu ciyaaro, inuu waxbarto, inuu qaybgal yeesho iyo in la taageero  

Waxqabadka tarbiyadeed ee barbaarin-horaadka finnishka ah wuxuu si xooggan ugu salleysanyahay ciyaarta iyo 

ka qaybgalka ilmaha. Ciyaartu muhiim ayaay u tahay waxbarashada ilmaha, nolol-wanaaggiisa iyo horumarkiisa 

dhanka la dhaqanka bulshada. Khibradda uu ilmuhu yeelanayo ee ah inuu qayb ka yahay kooxda ilmaha iyo 

bulshada barbaarin-horaadku waxaay muhiim u yihiin waxbarashada iyo dareenka ka qaybgalka ee ilmaha. 

Kooxda marka ay ilmuhu carruur kale kula falgalayaan ee ay la ciyaarayaan waxaay ku tababaranayaan la 

dhaqanka bulshada, waxaay ku yeelanayaan xidhiidho saaxiibtinimo waxaayna ku badanayaan wada sheekaysiga 

iyo wadatashiga arrimaha la wadaago laga yeelanayo. Barbilowga barbaarinta ee barbaarin-horaadka waa 

khibradihii hore ee carruurta, waxyaabaha ay xiiseynayaan iyo waxyaabaha ay yaqaanaan. Ilmaha waxaa laga 

qaybgalinayaa qorsheynta, hirgalinta iyo qiimeynta waxqabadka iyada oo lagu qiyaas qaadanayo awoodaha 

ilmaha iyo garaadkiisa.  

Barbaarinta hab-aragga 

Ujeeddada barbaarinta hab-araggu waa in la horumariyo ixtiraamka iyo isfahanka hab-aragyada kala duwan ee jira 

oo la taageero ahaanshaha dhaqanka iyo diinta ku salleysan ee kala duwan ee ay ilmuhu leeyihiin. Barbaarin-

horaadku waa waxqabad aanan ku xidhnayn diin, hab-arag gaar ah, ama xisbi siyaasadeed. Inaanay ku xidhnayn 

macnaheedu waxa weeyaan in hab-aragyada kala duwan ee dadku ay leeyihiin si siman oo aanan qiimo lakala 

siinaynin midnaba in loola dhaqmo. Kooxda carruurta diimaha ka jira iyo hab-aragyada kale ee kala duwan waxaa 

wax looga bartaa iyadoo tusaale ahaan loo marayo xafladaha qoysaska, caadooyinka iyo ciyaaraha dhaqamada 

kala duwan. Diin la’aanta waxaa loo arkaa inay la simantahay diimaha iyo hab-aragyada kale.  

 

Ilmuhu wuxuu xaq u leeyahay lama-taabtaanimo  

Finland sharciga ka jira wuxuu mamnuuc ka dhigay in ilmaha jidh ahaan loo ciqaabo, ilmuhu wuxuu xaq u leeyahay 

lama-taabtaanimo. Finland gudniinka gabdhaha iyo dumarku waa fal-dambiyeed ciqaab lagu muteysan karo oo 

sharciyada fal-dambiyeedyada jidh dilka ah loo tixraaco. Gudniinka wiilashu waa mid sharciyadiisa aad loo 

ilaaliyay. Shaqaalaha waajib ayaa ka saaran inay farageliyaan oo ay kala sheekaystaan waalidka ama hay’adda 

dowladeed ee ku shaqada leh, haddii tusaale ahaan ay soo baxdo in waxyeellayn gacan-qaad ah oo sharafta lagu 

ilaalinayo la gaystay.  

 

Barbaarin-horaadka siyaabo kala duwan ayaa looga qayb-qaadan karaa  
Ilmaha waalidkii wuxuu u codsan karaa ilmihiisa waxqabadka nooca uu la jeclaysto: xanaano-maalmeed, xanaano-
maalmeed qoys ah ama barbaarin-horaadka furan. Waxbarasho-horaadka waxaa loo qabanqaabiyaa carruurta 6 
sano jira oo dhan.  

Xanaano-maalmeedka ilmuhu wuxuu ka qayb ka yahay koox. Waxqabadka kooxda xanaano-maalmeedka waxaa 

ka mas’uul ah macallimadda barbaarin-horaadka. Intaas waxaa dheer oo xanaannooyinka ka shaqeeya 

sosionomiga barbaarin-horaadka iyo xanaaneeyaha ilmaha ee barbaarin-horaadka. Kooxda ilmuhu uu ku jiro 

waxaay noqon kartaa mid 8-12 ilmo ay ku jiraan iyadoo ay ku xidhantahay da’da ilmaha. Kooxda ilmaha waxaa ka 

shaqeeya saddex shaqaale.  

 

Xanaano-maalmeedka qoyska waxaa lagu qabanqaabiyaa tusaale ahaan guriga xanaaneeyaha xanaano-

maalmeedka qoyska ama wadashaqayn iyadoo ay ku sameynayaan labo saddex xanaaneeye oo xanaano-

maalmeedka qoyska ah ay ku wadasameynayaan oo ay leeyihiin xanaano-maalmeed qoyska ee kooxda ah. Halka 

xanaaneeye ee xanaano-maalmeedka qoyska ahba waxaay sida caadiga ah haysaa afar carruur ah.  

 

Barbaarin-horaadka furan waxaa lagu qabanqaabin karaa tusaale ahaan waxqabadyada jardiinooyinka ciyaarta 

ama naadiyada oo ah waxqabad barbaarineed oo la hagay oo hadaf leh oo markiiba dhowr saacadood la 

qabanqaabiyo. Waalidku waxqabadkaas way ka qaybqaadan karaan. 

 

Waxbarasho-horaadku waa qayb ka mid ah barbaarin-horaadka waana muddo muhiim ah oo qayb ka ah nolosha 

ilmaha. Waxbarasho-horaadka in la dhigto waa waajib waana lacag la’aan. Degmooyinka ayaa waxbarasho-

horaadka ugu qabanqaabiya carruurtu xaafadaha ay degganyihiin. Degmadu waxaay sidoo kale qabanqaabin 

kartaa waxbarashada u diyaarinta waxbarashada aasaasiga ah, haddii ilmaha aqoontiisa luqadda ay u muhiim 

tahay.  

 

Xanaano-maalmeedyadu sida caadiga ah waxaay furanyihiin maalmaha shaqada inta u dhaxeysa 6.00–18.00. 

Xanaano-maalmeedyada qaar ka mid ah ama xanaano-maalmeedka qoyska waxaa lagu qabtaa barbaarin-

horaadka fiidkii, habeenkii iyo dhammaadyada toddobaadka xattaa haddii waalidku uu tusaale ahaan ka shaqeeyo 

shaqo gallimo kala duwan la galo. Wakhtiyada fasaxyada ee dugsiyada iyo waxqabadka barbaarin-horaadka farqi 

ayaa u dhaxeyn kara.  

Codsashada barbaarin-horaadka iyo lacagta  
Barbaarin-horaadka waxaa la bixiyaa iyaddoo ah waxqabad degmadu ay bixiso ama shirkad gaar ah ay bixiso. 
Booska barbaarin-horaadka waxaa la codsadaa afar bilood kahor intaanu ilmuhu booska barbaarin-horaadka u 
baahan. Haddii waalidku uu shaqo ama boos waxbarasho uu si degdeg ah u helo, waa in booska barbaarin-
horaadka la codsadaa ugu dambeyn labo toddobaad kahor intaanu ilmuhu booska u baahan.  

Lacagaha barbaarin-horaadka waxaa lagu qoondeeyaa cadadka iyo dakhliga qoyska. Macluumaad dheeraad ah oo 
khuseeya noocyada waxqabadka barbaarin-horaadka, codsashada booska barbaarin-horaadka iyo lacagta waxaad 
ka heli kartaa tusaale ahaan bogga internetka ee degmadaada. Sida caadiga ah barbaarin-horaadka marka la 
bilaabayo waxaa lagu bilaabaa muddo barasho ah oo waalidka uu ilmuhu la yeesho oo hal toddobaad illaa labo 
toddobaad ah, muddada barashadu waxaay kordhisaa dareenka ammaanka ee ilmaha.  

Wadashaqeynta waalidka lala yeelanayo  
In waalidka iyo shaqaaluhu xidhiidh wadashaqeyn oo wanaagsan ay yeeshaan danta ilmaha ayaa ku jirta. 
Wadasheekeysiga bilaabista barbaarin-horaadka, muddada barashada iyo xaaladda maalinlaha ah ee layska 
wareysanayo waxaay dhisayaan salka wadashaqeynta kalsoonida leh. Waalidku waxaay fursad u haystaan inay 
saameeyaan oo ay ka qaybqaataan barbaarin-horaadka ilmahooda iyagoo ka qaybqaadanaya tusaale ahaan 
fiidadka waalidka ama waxqabadka kooxda carruurta. Waalidku waxaay sidoo kale aragti-celin ka bixin karaan 
waxqabadka ama rajooyinka ay ka qabaan u sheegi karaan shaqaalaha mar walba oo ay rabaan.  

Wadahadalada in turjumaan loo isticmaalo  

Haddii loo baahdo wadahadalka dhexmaraya shaqaalaha iyo waalidka waxaa loo codsanayaa turjumaan, si labada 

dhinacba ay si fiican iskugu fahmaan oo wadahadalka si siman ay uga qayb qaataan. Turjumaanko wax walba oo 

waalidka iyo shaqaaluhu ay ku sheekaystaan ayuu turjumayaa. Turjumaanka waxaa saaran mas’uuliyadda sir 

ahaan u ilaalinta waana dhexdhexaad. Shaqaalaha barbaarin-horaadka ayaa turjumaanka codsanaya markay 

marka hore ogaadaan luqadda hooyo iyo lahjadda waalidka. Adeegga turjumaanku lacag la’aan ayuu u yahay 

waalidka.  

 

Taageerada ilmaha la siinayo  

Barbaarin-horaadka ilmo kastaa wuxuu xaq u leeyahay in la taageero waxbarashadiisa, horumarkiisa iyo nolol-

wanaaggiisa. Ilmaha waxaa lagu taageerayaa baahiyadiisa gaarka ah isaga oo qayb ka ah waxqabadka kooxda. 

Taageeradu waxaay noqon kartaa tusaale ahaan waxqabadka kooxda yar, isticmaalka sawirada iyo qalabka 

taageerada ama hagitaan dheeraad ah oo uu ilmuhu ku helayo xaaladaha kala duwan ee nolosha maalinlaha ah. 

Haddii loo baahdo taageerada waxaa sidoo kale lagu hirgalin karaa kooxda yar ama kooxda baahida gaarka ah leh. 

Taageerada waxaa mar walba ugu horreyn lagala sheekaysanayaa waalidka, haddii loo baahdana go’aan ayaa laga 

gaadhayaa.  

 

Qorshaha barbaarin-horaadka ee ilmaha  

Ilmo kasta oo jooga xanaano-maalmeedka qoyska ama xanaano-maalmeedka waxaa loo qorayaa qorshe u gaar ah 

oo barbaarin-horaadka ah (vasu). Qorshahaas waxaa laga qoray wadahadalada wadajirka loo yeeshay oo dhigaya 

sida loo horumarinayo ilmaha horumarkiisa gaarka ah, waxbarashadiisa iyo nolol-wanaaggiisa isaga oo qayb ka ah 

kooxda carruurta. Qorshaha barbaarin-horaadka ee ilmaha si joogto ah ayaa waalidka loola qiimeeyaa ugu yaraan 

hal mar sannadkii.  

Cidda kale ee wadahsaqaynta lala yeelanayo  

Barbaarin-horaadka wadashaqayn ayaa lagula yeeshaa xarunta dhallaanka iyo hay’adaha kale ee dowliga ah ee 

bixiya adeegyada daryeelka caafimaadka iyo sooshalka. Wadashaqayntaas waxaa lagu taageeraa nolol-wanaagga 

ilmahai yo nolol-wanaagga qoyska.  

 

Wareejinta xogta ilmaha khuseysa  

Xogta shaqsiga ah waa xog ilmaha laga aqoonsan karo ama lagaga hadlayo tusaale ahaan caafimaadka ama 

habdhaqanka ilmaha. Macluumaadka shaqsiga ah waa kuwo ay tahay in sir ahaan loo ilaaliyo. Ilmaha xogta 

khuseysa ee xarunta dhallaanka iyo barbaarin-horaadka dhexmarta waxaa ugu horreyn lagu wadaagi karaa 

oggolaanshaha qoran ee waalidka marka la helo, laakiin haddii loo baahdo xogta waa la gudbin karaa iyadoo 

waalidku aanu oggolaanin. Wadashaqeynta iyo wareejinta xogta waxaa sidoo kale la sameeyaa marka uu ilmuhu 

barbaarin-horaadka ka soo gudbayo ee uu waxbarasho-horaaska imanayo ama uu waxbarasho-horaadka uu 

dugsiga uga gudbayo.  

 
Luqadda hooyo ee ilmaha ama luqadda kale ee guriga lagaga hadlo 
Aqoonta luqadda hooyo waxaay sal u tahay barashada luqadaha kale. Ilmuhu luqaddooda hooyo way ku hadli 
karaan wayna ku adeegsan karaan barbaarin-horaadka marka ay joogaan ee ay isla markaas baranayaan af 
finnishka ama af iswidhishka. Ilmuhu luqado badan ayuu hal mar wada baran karaa. Marka af finnishka ama af 
iswidhishka isticmaalkiisa maalinlaha ah uu siyaado ee saameynta ay ku leeyihiin ilmaha ay badato, waxaa muhiim 
ah inay waalidku si ku talo gal leh u xoojiyaan aqoonta luqadda hooyo ee ilmaha. Waalidka ayaa guriga kaga 
mas’uul ah ilaalinta luqadda ama luqadaha hooyo ee ilmaha. Siyaabaha wanaagsan ee loo adeegsan karo waxaa 
ka mid ah in waxyaabaha kala duwan la magacaabo, in lala heeso, in loo sheekeeyo, in maktabadda lala booqdo, 
in wax lala akhriyo iyo in maalintaas waxyaabihii dhacay lagala sheekaysto ilmaha.  

Barista af finnishka ama af iswidhishka oo luqadda labaad ah  
Horumarka luqadeed ee ilmahai yo barashada luqadda waxbarista ee barbaarin-horaadka oo ah af finnishka ama 
af iswidhishka waxaa si baaxad leh loogu taageeyaa barbaarin-horaadka. Barashada luqaddu waxaay ku dhacdaa 
ciyaarta iyo xaaladaha kala duwan ee cilaaqaabka iyo nawaaxiyada kala duwan ee waxbarasho. Ilmaha 
barashadiisa luqadda labaad waxaa loola socdaa si joogto ah.  

U diyaarinta waxbarashada dugsiga hoose-dhexe  

Degmooyinka qayb ka mid ah ayaa bixiya waxbarashada diyaarinta ah ee ilmuhu uu wakhti dheeraad ah iyo 

waxbarasho dheeraad ah u helayo barashada af finnishka ama af iswidhishka. Barashada af finnishka ama af 

iswidhishka waxaa lagu hirgaliyaa qaab ciyaar ah oo loo adeegsanayo qaababka barbaarin-horaadka.  

 


